
ЗАХИДАЛ 42

	 

	ЧОСОН БА ДАЙ НИППОН НАР

	 

	1932 оны тавдугаар сарын 8

	 

	Дэлхийн түүхийн тухай бидний яриа цааш үргэлжлэх тутам бидний хараанд улам улам олон улс орон орж ирсээр байнам. Одоо бид Хятадын ойрын хөрш бөгөөд олон талаар хятадын соёл иргэншлийг өвлөн авсан Солонгос, Японы зүг хараагаа хандуулъя. Тэд бол Алс Дорнодод, Азийн хамгийн захад орших бөгөөд тэдний цаана их Номхон далай бий. Саяхан болтол тэд Америк тивтэй холбоогүй байв. Тийм болохоор зөвхөн эх газар дээр орших их үндэстэн болох Хятадтай л харилцаа холбоотой байжээ. Солонгос, Япон улс Хятадаас болон Хятадаар дамжуулан өөрийн шашин, урлаг, соёл иргэншилтэй болсон юм. Энэ хоёр орон Солонгос ч, Япон ч Хятадын ачийг асар их санах хэрэгтэй бөгөөд Энэтхэгийн ч ач тус бас бий юм. Тэгэхдээ Энэтхэгээс авч байсан бүх зүйл Хятадыг дамжин очиж, тэр нь хятадын уур амьсгал орсон байдаг байв. 

	Газарзүйн тааламжтай байрлалын ачаар Ази буюу дэлхийн бусад нутагт болж байсан том үйл явдлын нөлөөнд Солонгос, Япон хоёр өртдөггүй байв. Тэд дэлхий дахины үйл явдлын төвөөс хол байдаг байсан, тэгээд ч тэд, ялангуяа Япон түүнд бараг өртөхгүй өнгөрдөг байлаа. Тийм учраас тодорхой үе хүртэл тэдний түүхийг хөндөж ярилгүй өнгөрчихөд бидэнд нэг их гарз болохгүй сэн. Ингэлээ гээд Азийн бусад хэсэгт болж байсан үйл явдлыг ойлгоход нөлөөлөхгүй юм. Гэсэн ч Малайн орнууд дорнодын арлуудын өнгөрсөн үеийн түүхийг үгүйсгээгүйн нэгэн адил бид тэдний түүхийг бас үгүйсгэж болохгүй билээ. Солонгос бол өнөөдөр бараг мартагдахад хүрсэн маш жижиг орон юм. Япон түүнийг нэгэнт залгиж, эзэнт улсынхаа бүрэлдэхүүн хэсэг болгожээ. Гэвч Солонгос эрх чөлөөг хүсэн тусгаар тогтнолынхоо төлөө тэмцсээр байгаа юм. Гэтэл Япон Хятадад довтолсон тухай мэдээ сонинуудаар дүүрч, Япон ямагт нүдний хараанд байх болжээ. Энэ мөрүүдийг бичин суугаа өнөө үед ч Манжуурт дайнтай төстэй юм болж л байна. Тийм учраас Солонгос, Японы өнгөрсөн түүхийн талаар бага сага зүйл мэдэж авахад илүүдэхгүй бөгөөд энэ нь одоог ойлгоход бидэнд тус болно. 

	Эн тэргүүнд санавал зохих нэг зүйл бол тэд урт удаан хугацааны турш тусгаарлагдмал байсан явдал мөн. Япон улс үнэхээр маш удаан хугацааны турш тусгаарлагдмал байж ямар нэгэн довтолгоонд өртсөнгүй. Түүний бүх түүхэнд зөвхөн халдан довтлохыг оролдсон хэдхэн удаагийн амжилтгүй оролдлого л гарч байжээ. Саяхан болтол Японд тохиолдож байсан бүх бэрхшээл гэвэл зөвхөн дотоодын шинж чанартай л зүйл байв. Тэр ч байтугай Япон нэг үе гадаад ертөнцөөс харилцаа холбоогоо бүрмөсөн тасалж байсан ч явдал бий. Япончуудын хувьд улс орноосоо гадагш гарч явах, харин гадаадынхны хувьд, хятадууд хүртэл Японд очих гэдэг бараг боломжгүй зүйл байв. Европоос ирэх харь нутгийнхан, христосын элч төлөөлөгчдөөс өөрийгөө хамгаалах зорилгоор тийм болгосон байлаа. Тэр бол аюултай, тэнэг явдал бөгөөд бүх үндэстнээ шоронд хорьж, сайн муу ялгалгүй гадаадын бүх нөлөөг хаана гэсэн үг байв. Тэгснээ дараа нь Япон гэнэт хаалга, цонхоо нээж, Европоос сурч болох бүхнийг сурахыг эрмэлзэн гадагш хандах болсон юм. Япон тэр бүхнийг хичээнгүйлэн судалж, нэг буюу хоёрхон үеийнхний амьдрах хугацаанд ерийн европын орнуудын гадаад төрхийг эзэмдэхээр барахгүй европынхны муу дадал заншлуудыг хүртэл дуурайх болсон байна, Энэ бүхэн барагцаалбал сүүлийн далан жилийн дотор болж өнгөрчээ. 

	Солонгосын түүх хятадын түүхээс нэн хожим эхэлдэг бол Японы түүх солонгосынхоос нэн хожим эхэлдэг билээ. Би өнгөрсөн жил чамд бичсэн нэг захидалдаа Хятадад шинэ угсааны хаанчлал тогтохыг үл зөвшөөрөн хятадаас гарч одсон Ци Цзы гэдэг хүн өөрийн талынхны таван мянган зайгуул дүрвэгсдийг дагуулан дорно зүг явсан гэж ярьж байсан. Тэр Солонгост очиж уг орныг Чосон буюу наран мандахын орон хэмээн нэрлэжээ. Энэ бол манай эриний өмнөх 1122 он байв. Ци Цзы тэнд хятадын урлаг, гар үйлдвэр, газар тариалан, торгоны үйлдвэрийг нэвтрүүлжээ. Ци Цзын угсааныхан есөн зуу гаруй жилийн турш Чосоныг захирчээ. Хятадын дүрвэгсэд Чосонд дараа дараалан очиж тэнд суурьшиж байсан болохоор Хятадтай маш нягт харилцаа холбоотой байсан байна. 

	Хятадын Ши˗хуанди хааны үед том бүлэг хятадууд тэнд очиж байжээ. Ашугтай нэгэн үед байсан хятадын тэр эзэн хааныг чи лав санаж байгаа биз. Тэр бол өөрийгөө анхны эзэн хаан гэж нэрлээд эртний бүх ном судрыг шатаах зарлиг буулгаж байсан хүн шүү дээ. Ши˗хуандийн хэрцгий балмадаас болж эх орноосоо дүрвэн одсон олон хятад хүн Солонгост очиж тогтон Ци Цзын хүч муутай залгамжлагчдыг шахан зайлуулж байв. Түүнээс хойш Чосон улс найман зуун жилийн турш хэд хэдэн улс болон хуваагдмал байжээ. Тэдгээр улсууд хоорондоо ямагт тэмцэл маргаан хийдэг байж. Нэг удаа тэдгээрийн нэг нь Хятадаас тусламж гуйсан бөгөөд тэр бол их аюултай хүсэлт байлаа. Хятадууд туслахаар очсон, тэгэхдээ буцаж явахаас татгалзжээ! Хүчтэй орнууд ихэвчлэн тэгдэг хойно. Хятадууд буцаагүйгээр барахгүй Чосоны хагасыг өөрийн эзэнт улсад нэгтгэжээ. Чосоны үлдсэн хэсэг нь хүртэл хэдэн зуун жилийн турш Хятадын Тан улсын эзэн хаадын хараат орон байв. 

	Чосон 935 онд тусгаар тогтносон нэгдсэн хаант улс болсон юм. Тэр зорилтыг биелүүлж чадсан хүн бол Ван Гон байсан ба түүнийг залгамжлагчид дөрвөн зуун тавин жилийн турш хаант улсаа захирч байлаа. 

	Би Солонгосын хоёр мянга гаруй жилийн түүхийг чамд хоёр гуравхан өгүүлбэрээр хураангуйлан харуулав. Солонгос Хятадын ачийг мартах ёсгүй гэдгийг чи бас л анхаараарай. Бичиг үсгийн урлагийг Солонгос Хятадаас авсан юм. Солонгосууд бүхэл бүтэн мянган жилийн турш тэмдэгт нь үсгээр биш, харин үг, өгүүлбэр, утга санааг дүрсээр илэрхийлдгийг нь чи мэдэх хятадын бичиг үсгийг хэрэглэж ирсэн байна. Тэгээд хожим нь солонгосчууд өөрийн хэлэнд илүү тохирсон тусгай цагаан толгойг хятад бичгийн үндсэн дээр боловсруулан гаргажээ. 

	Буддизм Хятадаар дамжин Солонгост нэвтэрч, Күнзийн гүн ухаан ч мөн адил Хятадаас дэлгэрчээ. Энэтхэгийн урлагийн нөлөө мөн л Хятадаар дамжин Солонгос, Японд дэлгэрсэн байна. Солонгос үнэхээр сайхан урлаг, уран баримал бүтээжээ. Тэдний уран барилга хятадынхыг санагдуулдаг билээ. Хөлөг онгоц үйлдвэрлэх талаар тэд бас их амжилт олжээ. Солонгосчууд нэг үе бас хүчирхэг цэргийн хөлөг онгоцтой түүнийгээ ашиглан Япон руу довтлох гэж оролдож байв. 

	Өнөөгийн япончуудын өвөг дээдэс Солонгосоос ирсэн байж ч магад. Бас тэдний зарим нь өмнө зүгийн малайн орнуудаас ч очсон байж болох юм. Япончууд монгол арьстанд багтдагийг чи мэдэх билээ. Японд одоо айна гэдэг арьстнаас цөөн тооны хүн үлдсэн байдаг. Тэднийг Японд анх очиж нутагласан хүмүүс гэж үздэг байна. Тэд жирийн япончуудаас тэс өөр, цагаан царайтай, үсэрхэг хүмүүс бөгөөд айнанчуудыг умардын арлууд руу хавчин гаргасан байна. 

	Манай эриний өмнөх 200 орчим онд Яматогийн улсыг Жинго гэгч эмэгтэй эзэн хаан толгойлж байсныг бид мэднэ. Ямато гэдэг бол Японы буюу дээрх нүүж ирэгсдийн суурьшсан нутгийн тэр хэсгийн анхных нь нэр юм. Жинго гэдэг тэр эмэгтэйн нэрийг анхаараарай. Японы хамгийн эртний эмэгтэй эзэн хааны нэг тийм нэртэй байсан нь сонин тохиолдол шүү. 

	«Жинго» гэдэг үг англи хэлэнд маш тодорхой утга агуулсан байдаг. Тэр бол омог бардам империалист гэсэн утгатай үг бөгөөд бид зүгээр л империалист гээд хэлчхэж болох боловч тийм зантай хүн ямар ч тохиолдолд заавал омог бардам байдаг билээ. Япон империализм буюу жингоизмын тэр өвчинд бас л автагдан сүүлийн жилүүдэд тэд Солонгос, Хятадтай харилцах талаар маш өөдгүй зан гаргаж байгаагаар энэ нь илэрч байна. Тийм болохоор түүхийн нэгэн үед Японы анхны эзэн хаадын нэг Джинго гэдэг нэртэй байсан явдал бас л сонин авцалдаа шүү. 

	Ямато Солонгостой нягт харилцаатай байв. Чухамхүү Солонгосоор дамжин хятадын соёл иргэншлийн нөлөө Яматод хүрчээ. Хятадын бичиг үсэг ч мөн манай эриний 400 орчим онд Солонгосоор дамжин тэнд хүрчээ. Буддизм ч мөн тийм замаар тэнд хүрчээ. 552 онд Пэкчегийн (тэр үед хуваагдсан байсан Солонгосын гурван хаант улсын нэг) эзэн хаан Яматогийн хаанд Буддагийн баримал хийгээд буддагийн элч төлөөлөгчдийг ариун судрынх нь хамт илгээсэн байна. 

	Японы эртний шашин нь синтотизм байв. «Синто гэдэг бол «бурхны зам» гэсэн утгатай хятад үг. Тэр шашин, байгаль ба өвөг дээдсийг хамтад тахин шүтдэг байлаа. Тэр ирээдүйн амьдрал, янз бүрийн нууц зүйл, тулсан асуудлуудад санаа үл зовно. Тэр бол цэргийн овгийнхны шашин байлаа. Япончууд хятадуудад нэн ойр, хятадын соёл иргэншлийг хүлээн авсан мөртлөө хятадуудаас эрс ялгаатай билээ. Хятадууд хэзээний амгалан дөлгөөн маягийн ард түмэн байсан. Тэдний нийт соёл иргэншил, амьдралын ухаан нь амгалан шинжтэй байсан. Гэтэл япончууд бол хэзээний дайнч хүмүүс байсан, одоо ч тийм байна. Цэрэг хүний хамгийн гол сайн чанар бол өөрийн дарга ба нөхдөдөө үнэнч байх явдал мөн. Тэр чанар япончуудад шингэмэл бөгөөд түүний төлөө бүх хүчээ зориулдаг. «Бурхныг хүндэл, тэдний удамд үнэнч бай» гэсэн тэр чанарыг Синто номлодог байсан, тэгээд ч синтоизм Японд одоо хүртэл буддизмтай зэрэгцэн байсаар байгаа юм. 

	Гэвч энэ нь сайн чанар мөн үү? Нөхдөдөө буюу ажил үйлсдээ үнэнч байх явдал маргаангүй сайн чанар мөн. Гэтэл синтоизм болон бусад шашин бидний үнэнч байдлыг эрх баригч бүлгүүдийн хорон санаат эрх ашгийн үүднээс ашиглахыг ямагт оролдож ирсэн билээ. Японд ч, Ромд ч, бусад оронд ч засагтаа шүт л гэж тэд номлодог байсан гэтэл энэ нь ямар их хор хохирол учруулж байсныг бид хожим харах болно. 

	Дөнгөж сая гарч ирсэн шинэ шашин буддизм, хуучин шашин синтоизм хоорондоо бас л мөргөлдөөнтэй байв. Гэвч тэд төдхөн зэрэгцэн орших болж одоо хүртэл хамт байсаар байгаа боловч эрх баригч ангиудын үгийг дуулгавартай дагаж, тэдэнд үнэнч байхыг номлодог, тэгээд тэднээс дэмжлэг олдог болохоор синтоизм нь илүү нэр хүндтэй байдаг байна. Харин буддизмыг үндэслэгч нь өөрөө самуун дэгдээгч учир буддизм нь арай аюултай шашин ажээ. 

	Японы урлагийн түүх буддизмаас үүсэлтэй билээ. Япон буюу Ямато тэр үед Хятадтай шууд харилцаа хөгжүүлж эхэлжээ: Нийт Дорнод Ази дахинд цуурайтсан шинэ Сиань˗фу нийслэлтэй Тан улсын эзэмшлийн үед ялангуяа Хятадад элчин төлөөлөгчдөө байнга илгээж байлаа. Япончууд буюу Яматогийн ард түмэн өөрсдөө Нара гэдэг нэртэй шинэ нийслэл хот байгуулжээ. Тэд нийслэл хотоо яг Сиань˗фугийн ижил хот болгон хувиргахыг эрмэлздэг байв. Япончууд ер нь угийн бусдыг дуурайх бусадтай ижил юм хийхдээ гоц авьяаслаг улс байсан бололтой. 

	Японы түүхийн бүх үеийн турш засгийн эрхийн төлөө сурвалжит гэр бүлийнхний хооронд тэмцэл өрсөлдөөн болж байсныг харж болно. Тийм үзэгдэл эрт үед бусад оронд ч болж байсан юм. Эртний омгийн үзэл санааг тэдгээр гэр бүл ямагт хадгалсаар иржээ. Япончууд эзэн хааныгаа (микадо) Нарнаас төрсөн ялгуусан хүчтэй эзэн тэнгэр, хагас бурхан гэж үздэг байв. Синтоизм болон өвөг дээдсийг тахин шүтдэг болсон нь ард түмэн эзэн хааны хэмжээгүй эрхт засаглал, улс орныхоо хүчтэн дээд хүмүүст даган захирагдахад дөхөм болжээ. Гэвч Японд эзэн хаан өөрөө бодитойгоор засгийн ямар ч эрх мэдэлгүй, тоглоомын хүн болж хувирах явдал ямагт гарч байв. Засгийн эрх мэдэл, эрх дархыг ямар нэгэн сурвалжит гэр бүл буюу омгийнхон эдэлж, тэд «хааныг шийдэж» хаан, эзэн хаадыг өөрсдийн дураар томилдог байв. 

	Японы сурвалжит овгийнхны түүхэнд анх удаа Сога овгийнхон төрийн хяналт тогтоож байв. Буддизмыг чухамхүү энэ гэр бүлийнхэн ордны болон улс орны албан ёсны шашин болгожээ. Тэр гэр бүлийн нэг толгойлогч

	Сётоку˗тайси бол японы түүхэнд томоохон байр эзэлдэг хүний нэг билээ. Тэр буддизмыг үнэн голоос шүтэн биширдэг асар их авьяаслаг уран зураач хун байлаа. Сётоку хятадын күнзийнхний сонгодог төлөөлөгчдийн үзэл санааг зээлдэн авч зөвхөн хүчирхийлэлд төдийгүй, ёс суртахууны үндсэнд тулгуурласан удирдлагын ёсыг бий болгох гэж хичээж байв. Тэр үеийн Японд удирдагчид нь бараг бие даасан, хоор хоорондоо дайсагнасан, ямар ч засгийг хүлээн зөвшөөрдөггүй тийм олон омог зэрэгцэн оршиж байв. Эзэн хаан хэчнээн өндөр цол хэргэмтэй ч гэсэн зөвхөн нэг томхон омгийн удирдагч төдий байдаг байв. Сётоку˗тайси тэр журмыг өөрчилж, төв засгийн газрыг бэхжүүлэхийг эрмэлзэн байлаа. Тэрээр олон омгийн удирдагчид, сурвалжит хүмүүсийг харьяатаа, өөрөөр хэлбэл эзэн хааны хараат болгожээ. Энэ явдал 600 оны орчим болжээ. 

	Гэвч Сётоку˗тайсийг нас барсны дараа Сога овгийнхон бут цохигдсон ажээ. Хэсэг хугацаа өнгөрсний дараа японы түүхэнд нэрд гарсан бас нэг хүн гарч иржээ. Түүний нэрийг Какатоми˗но Каматорн (Накато˗ ми, Каматари) гэдэг. Тэр хүн хятадын олон аргыг хуулсан янз бүрийн өөрчлөлтийг удирдлагын системд оруулсан боловч Хятадын нэг онцлог болж байсан төрийн түшмэдийг шалгалт авч томилдог системийг өвлөн хэрэглээгүй ажээ. Тэгсний үрээр эзэн хаан ерийн нэг омгийн удирдагчаас илүү дээгүүр тавигдах болж төв засгийн газар хүчтэй болсон байна. 

	Чухамхүү тэр үед Нара хот нийслэл болсон боловч удаагүй билээ. 794 онд Киото нийслэл хот нь болж мянга нэг зуун жилийн турш нийслэл байгаад бүр сүүлд Киотогийн оронд Токио нийслэл нь болжээ. Токио бол орчин үеийн том хотын нэг мөн. Гэвч мянган жилийн дурсгалт Киото хот л бидэнд Японы санаа бодлыг харуулж өгнө. 

	Какатоми˗но Каматори японы түүхэнд том үүрэг гүйцэтгэсэн Фузивара овгийг үндэслэн бий болгосон хүн. Хоёр зуун жилийн турш энэ овгийн гишүүд улс орныг захирч, эзэн хаадыг өөрсдийн тоглоомын хүн болгон хувиргаж, тэднийг өөрийн овгийн эмэгтэйчүүдтэй албаар суулгах ажил ч хийж байв. Тэд бусад овгийн чадвартай хүмүүсээс айхдаа тэднийг албан хүчээр хийдэд суулгадаг байв. 

	Нийслэл хот нь Нарад байх үед хятадын эзэн хаан Японы эрх баригчдад хандан Тай Ни Пон Кокийн эзэн хаанд (Нар мандах зүгийн Агуу их орон гэсэн үг) гэсэн утгаар илгээлт явуулж байжээ. Тэр нэр япончуудад асар их таалагдсан ажээ. Тэр нэр Ямато гэхээс илүү хүчтэй сонсогддог байв. Тийм учраас япончууд өөрийн орныг Дай Ниптон буюу Нар мандах зүгийн орон хэмээн нэрлэж япончууд өөрсдөө Японыг одоо хүртэл Дай Ниппон хэмээн нэрлэсээр буй. «Япон» гэдэг нэр «Ниппон» гэдэг нэрнээс инээдтэйгээр гуйвах замаар үүсжээ. Зургаан зуун жилийн өмнө италийн их жуулчин Марко Поло Хятад оронд иржээ. Тэр Японд огт очиж үзээгүй ч гэсэн жуулчлалынхаа тухай номд Японы тухай бичсэн байдаг. Тэр «Ни˗Пон˗Кок» гэдэг нэр байдгийг сонссон боловч номдоо «Чипанго» хэмээн бичсэнээс уламжлан «Япон» гэдэг нэр үүсжээ. 

	Манай орныг яагаад Энэтхэг, Индустан хэмээн нэрлэх болсныг би чамд ярьсан уу, чи өөрөө мэддэг болсон уу? Энэ хоёр нэр хоёул Инд мөрөн буюу Синдху гэсэн нэрээс үүсжээ. Тийм учраас Энэтхэгийн хувьд гол мөрөн их чухал юм. Грекүүд Синдху гэдэг нэрээс уламжлан манай орныг Индос гэх болсон түүнээс Энэтхэг гэдэг нэр гарчээ. Харин Синдху гэдэг нэрээс персийн Хинду гэдэг үг гарч тэндээс Хиндустан (Индустан) гэсэн нэр үүсжээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

